
TIERZO.







Essa acchiettaie chiù de na cosella
Commo à dicere mò no cantariello
Na caudara, no spito, na tiella,
Na scafareia, na scopa, n’agliariello,
No trepete, no tiesto, na scotella,
No cato, na porpara, e no teniello,
E na cestella po zeppa si ncoppa
De cocchiare, conocchie, fusa, e stoppa.


L’apparecchiaie dapò madamma Lisa
La sogra de la Zita pe le dare
De tela de Bertagna na cammisa,
No paro de cauzette verde mare,
De tarantola, e tre parme de frisa,
Co no coscino pe nce lavorare,
E mille marcancegne, e scartapelle
Scarpe, chianielle, scuffie, e zagarelle.


Ma Cienzo se ncignaie no vestito
De panno de Gragnano verde vaie
E ieva alla smargiassa tanto ardito,
Che pareva (isce) non vedisse maie,
Onne uno canoscea ch’era lo Zito,
E le dicea, e bè che festa faie?
Isso decea, cosè che mai vedisse
Se tù vossegnoria me favorisse.


Io songo (onne uno) disse apparecchiato
Pe te faurire, ca pò vossoria
Me serverite quanno sò nzorato,
Ed accossi na bella compagnia
Appero chillo iuorno conzertato,
Ch’onn’uno propio mmiezo à chella via
Accranaccato à n’aseno venesse
E na Papara po se nce corresse.

